


         
Тема: Ленинград блокадаһы. 
Маҡсат: Ленинград блокадаһы тураһында мәғлүмәт биреү;                                     
һуғыш ваҡытында  балаларҙың ҡаһарманлыҡтары менән таныштырыу;   
 һуғыш осоро балаларына ҡарата хөрмәт тәрбиәләү. 
Йыһазлау: “Еңеү беҙҙең йөрәктәрҙә” дип аталған китап күргәҙмәһе, музей материалдары,презентация. 
                                          Класс сәғәте барышы:                                                                                                                       1) Әңгәмәне ойоштороу.
2) Актуалләштереү, уҡыу проблемаһын ҡуйыу.

1.Инеш әңгәмә.

      Быйыл, 2020йыл  ил күләмендә  беҙгә ниндәй оло юбилейҙар алып килә?
- Бөйөк Еңеүгә 75 йыл.
 Еңеү көнө ниндәй байрам ул?
- 9 -сы май, һуғыш бөткән көн.
Һуғыш һүҙен ишетеүгә, һеҙҙең күҙ алдығыҙға ниндәй ваҡиғалар, күренештәр килеп баҫа? 
(Яуаптар).
          Уҡыусы шиғыр  һөйләй.
       Мостай Кәрим “Мин фронтҡа китәм, иптәштәр!”

 Шиғыр юлдарынан күренеүенсә беҙҙең һөйләшеүебеҙ Бөйөк Ватан һуғышы темаһына буласаҡ.
Һорауҙар.
а) Бөйөк Ватан һуғышы тип аталған был һуғыш нисә көн дауам итте?(1418 көнгә һуҙылды)
б)Аҙмы был, күпме?
  -Һәр сәғәте, һәр минуты ғазаплы икәнен иҫкә алһак, был бик күп.
 - Әйе, уҡыусылар,1941 йылдың  22 июнь  иртәһендә  Германия Советтар иленә  һөжүм итә. 1418 көн һәм төнгә һуҙылған Бөйөк Ватан һуғышы башланып китә. Ир - егеттәрронтка китеп бөтәләр, тылда ҡатын-ҡыҙҙар һәм балалар ғына ҡала. Совет халҡы үҙ Ватанының азатлығы, киләсәк быуындың тыныслығы өсөн 47 ай буйына ауыр, ҡанлы һуғыш алып бара. Мәскәү һәм Сталинград янында, Курск дуғаһында, Днепрҙа һәм Ленинград тирәһендә, Белоруссияла, Молдавияла, Ҡырымда һәм Кавказда, Висла, Дунай буйҙарындағы  һуғыштар совет халҡына еңеү алып килә. Әмма беҙ Еңеү өсөн бик ҡиммәт түләнек. 1418 тәүлеккә һуҙылған  һуғыш 1710 ҡаланы, 70 мең ауылды көл иткән, 27 млн кешенең ғүмерен өҙгән, бер нисә миллионын ғәрип ҡалдырған. Хәтәр һуғыш йылдарында илебеҙҙе һаҡларға Башҡортостандан   меңдән артык кеше күтәрелә. Беҙҙең батыр яҡташтарыбыҙ, ауылдаштарыбыҙ ҙа яу ҡырында һынатмай, бик күптәре орден-миҙалдар менән бүләкләнә.
- Ә беҙ бөгөн шул зур һуғыштың бары бер нөктәһе -Ленинград блокадаһы тураһында һөйләшербеҙ.
- Нимә ул блокада? (ҡамалыш)                                                                                                         
  Бөйөк Ватан һуғышының беренсе көндәренән үк Ленинградта һуғышсан эш ҡайнай башлай. Ҙур әһәмиәткә эйә объекттарҙы, һәйкәлдәрҙе ҡаплайҙар, күп кенә завод-фабрикаларҙы, музей экспонаттарын илдең көнсығышына оҙаталар. Һуғыш башланып, бер атна үтеүгә, ун эшелонда 235 мең бала ҡаланан сығарыла. Июль – август айҙарында эвакуацияланған халыҡ һаны 1 миллионға яҡынлаша. Шулай булһа ла, ҡалала 2,5 миллион кеше тороп ҡала. Улар ҡаланың оборонаһын нығытыу эштәрендә ҡатнаша: танкка ҡаршы 625 километр озонлоғондағы соҡор,  меңләгән дзот,ҡала эсендә 35 километр баррикада төҙөйҙәр. Июль башынан Гитлер Ленинградты алыу өсөн 300 мең һалдат һәм офицер, 600 орудие, 5 000 миномет, 1 000 танк, 1 000 самолет ебәрә. Август аҙағында немецтар өлкәнең күп өлөшөн баҫып алалар һәм ҡалаға яҡынлашалар.
 1941 йылдың 8 сентябрендә, немец-фашистары, Ленинградты ҡамап алып, уның илебеҙ менән элемтәһен өҙгән.
[bookmark: _GoBack]Ҡала халҡы  өсөн ауыр көндәр  башланған, ләкин завод-фабрикалар эшләүен дауам иттергән. 12 сентябрь мәғлүмәттәре буйынса, ҡалала икмәк, ярма һәм ит-30-35 көнгә, май-45, шәкәр 60 көнгә генә етәрлек, ә ташкүмер, бик һаҡлап тотҡанда да, ноябрь урталарына ,ә яғыулыҡ  сентябрь аҙағына  тиклем генә ҡулланырлыҡ ҡалған була. Ләкин алда-29 ай, 900 көн...
Икмәк хакында...
Карточка системаһы буйынса кертелгән азыҡ-түлек нормалары көн һайын кәмей барған. Башта эшселәр өсөн икмәккә көнлөк норма300 грамм булһа,һуңынан 125грамға  ҡалған. Уныһы ла  ағас сүбе (опилка) ҡушып бешерелгән.
Тора - бара ҡалала яғыулыҡ запастары бөткән. Өйҙәрҙә электр  уттары һүнгән.1942 йылның 25 ғинуарында ҡаланы һыу менән  тәьмин итеп торған һуңғы һыу станцияһы сафтан сыға.  Килтерелгән һыуға  көндәр буйы сират торғанда ас, хәлһеҙ кешеләр шунда йығылып та үлгәндәр.
Блокадала балалар...
Блокадала ҡалыусылар араһында балалар ҙа күп булған. Ололар үзҙәренә  бирелгән икмәктең дә күбеһен сабый балаларына биргәндәр һәм уларҙы үлем тырнағынан алып ҡалғандар.  Өлкән быуын кешеләре  был көндәрҙе, әлбиттә, онотмай, улар икмәктең ҡәҙерен белә.
Ләкин ҡала халҡы араһында ғаиләләре менән үлеүселәр күп булған.Хәзерге вакытта Санкт-Петербургтағы  тарих музейында һаҡланыусы Таня Савичеваның көндәлеген тыныс ҡына  уҡып булмай.. . Ҡыҙ ғаилә ағзаларының үлгән көндәрен яҙып барған.
  Көндәлектән өҙөк уҡып китәйек:
 “Женя  1941 йылдың 28 декабрендә көндөҙгө сәғәт 12- лә үлде. Әбейем 1942 йылдың 25 ғинуарында  көндөҙгө сәғәт 3 -тә үлде. Лека 1942 йылдың17 мартында иртәнге сәғәт 5 -тә үлде. Вася ағай  1942 йылдың 13 апрелендә  төнгө сәғәт 2- лә. Лёша ағай 1942 йылдың 10 майында көндөҙгө сәғәт 4 -тә. Әсәйем 1942 йылдың 13 майында иртәнге 7.30. Савичевтар үлделәр. Барыһы ла үлде. Таня үҙе генә ҡалды.
 Ауыр тормошта, ас, һалҡын йортта бер үҙе ҡалған ҡыҙ баланы ниндәй бәхетһеҙ яҙмыш көтә?Таняны балалар йортона оҙаталар, әммә ул оҙаҡ та тормай үлеп китә.
      “Тормош юлы”.
    Илебеҙ Ленинград халҡына ярҙам итер өсөн төрлө юлдар эҙләй.
1941 йылдың ноябрь аҙағында Ладога күле өҫтөнән самолет һәм артиллерия уттары аҫтында башта ат ылауҙары (боҙ нығынып етмәгәнгә күрә),һуңынан автомашиналар менән ҡалаға аҙыҡ – түлек, медикаменттар, ҡорал, яғыулыҡ кертелә. Халыҡ уны “Тормош юлы” тип атай. “Тормош юлы” буйлап ҡарттар, балалар илебеҙҙең төрлө урындарына, шул иҫәптән Башҡортостанға оҙатыла.
   Һуғышҡа тиклем Ленинградта 3 млн.421 мең кеше йәшәгән. Блокада йылдарында шуның 1,5 миллионы үлтерелгән.
    900 көн ауырлыҡтан һуң Ленинград блокадаһы өҙөлә. 12 ғинуарҙа Ленинград һәм Волхов фронттары, ҡаланың көнсығыш яғында бергә  ҡушылып, барлыҡ көстәрен һөжүмгә йүнәлтәләр. 18 ғинуарҙа блокада сылбыры өҙөлә: ул 12 – 15 километр араны тәшкил итә.Дәүләт оборона комитеты азат ителгән ер буйлап тимер юл һуҙырға була. Нева һәм Назия йылғаларынан ике күперлек 36 километр оҙонлоғондағы юлды 10 көн эсендә өлгөртәләр. 7 февралдә яңы юлдан беренсе поезд килә.Гитлерсыларҙың ҙур ҡаршылыҡ күрһәтеүҙәренә ҡарамаҫтан, 1944 йылдың 14 ғинуарында  һөжүм башлана. Алыш 15 көн буйына бара. 27 гинуарҙа беҙҙең ғәскәрҙәр  салют биреп, Ленинградты азат иткән тарихи еңеү тураһында бөтә донъяға хәбәр итәләр. 
  “ Еңеү!Ҡояш балҡый бер битеңдә
Бер битеңдә моңһоу ай һаман!
Бер күҙеңдән шатлыҡ нуры һибелә,
Бер күҙеңдән һаман йәш тама…
                                        (М.Кәрим) 
   Ленинград блокадаһын өҙөүҙә ҡатнашҡан һуғышсыларға Ленинградта һәйкәл ҡуйыла, “За оборону Ленинграда” миҙалы тапшырыла.
    Һуғыш инде күптән бөттө,окоптар  ер менән тигеҙләнде,  йәшел үлән ҡаплап китте, фронт юлдары урынында яңы ҡалалар һәм ауылдар барлыҡҡа килде, блиндажлар сәскәләр менән ҡапланды. Тик һуғыш хәтирәләре  генә онотолмай.      
  Әйҙәгеҙ,бала сағы һуғыш йылдарына тура килгән кешеләрҙең иҫтәлектәре менән танышып китәйек. (Бер нисә уҡыусының сығыштары тыңланыла).
  Төркөмдәрҙә эш.
1-се төркөм. “Өлкән быуын кешеләре”.
Нисек уйлайһығыҙ, был темаға йәштәр менән һөйләшеү кәрәкме
2-се төркөм. “Йәш быуын”.
Тыл һәм һуғыш ветерандарына ҡарата беҙ ниндәй изгелек эшләй алабыҙ
    Ветерандарыбыҙ көндән-көн кәмей бара, улар тураһында оноторға ярамай, һәр ваҡыт хәлдәрен белеп торорға, ярҙам итергә кәрәк. Һәр берегеҙ, балалар, Бөйөк Ватан һуғышы ветерандары, тыл ветерандары алдында баш эйһен һәм рәхмәтен белдерһен ине.
Уҡыусылар шиғыр һөйләй:
Ҡайтманығыҙ тыуған илдәргә
Һеҙ ҡайҙарҙа ятаһығыҙ икән,
 Ниндәй тупраҡ, ниндәй ерҙәрҙә?
Ҡайтабыҙ тип киткәйнегеҙ бит,
Ҡайтманығыҙ тыуған илдәргә.
Яу ҡырҙары күптән инде тынды,
Шул ҡырҙарҙа мәңге ҡалдығыҙ.
Һеҙ үлемһеҙ, үлемегеҙ менән
Еңеү булып балҡый данығыҙ.
Дан һеҙгә, ил улдары,
Ватан йырлай һеҙгә дан!
Дан һеҙгә, ил ҡыҙҙары,
Хөрмәтләй һеҙҙе Ватан!
Рефлексия.
Бөгөнгө класс сәғәте оҡшанымы? Ниндәй тойғолар уятты?
 Икмәккә ҡарата ҡәҙерләү тойғоһо,Тыуған илде яратыу тойғоһо,өлкән быуын кешеләренә хөрмәт тойғоһо.
Йомғаҡлау.
  Хөрмәтле уҡыусылар! Ерҙә һәр ваҡыт тыныслыҡ булһын. Күк йөҙөн  ҡара  болоттар ҡапламаһын. Һеҙ һуғыш һәм хеҙмәт ветерандары менән ғорурланып йәшәгеҙ, улар  Ватан өсөн ғүмерҙәрен йәлләмәне. Һеҙ ҙә үҙ Ватанығыҙҙы яратығыҙ, кешелекле һәм кеселекле булып үҫегеҙ.



 






